
Jibu maswali yote.
Kila swali lijibiwe katika karatasi tofauti.


SEHEMU A: UFAHAMU

Soma kifungu kufuatacho kisha ujibu maswali

Watu wengine hawawezi kunywa chai au uji bila kutia sukari.Wanatumia sukari kwa hamu na ghamu bila kutambua kuwa hiyo ni sumu wanayojiongezea mwilini.

Ni ukweli usiopingika kuwa wazee wa jadi waliishi muda mrefu wakiwa na siha njema kuliko sisi. Hii ni kwa kuwa waliishi katika kipindi ambacho sukari inayotengenezwa viwandani haikuweko. Iwapo ilikuweko, ilikuwa bidhaa ya wateule wangwana kutengnezea vitu kama keki, mahamri, vitumbua na kadhalika na akina yahe hawangeweza kuigharamia.

Watafiti wa masuala ya afya wamegundua kuwa sukari inayotayarishwa viwandani sasa haina virutubishi vyovyote. Hali kadhalika, utaratibu wa viwandani wa kutayarisha sukari ili iwe nyeupe na kuichuja,huharibu virutubishi vinavyoweza kuwa muhimu mwilini. Umuhimu wa sukari ni kutia ladha tamu tu.Umuhimu huu hauwezi kulinganishwa na madhara yanayoletwa na sukari hii. Baada ya kusagika mwilini, sukari hii huacha masalio ya asidi mwilini yenye sumu inayoathiri siha.

Matumizi ya sukari kwa wingi husababisha madhara mbalimbali mwilini. Kwanza, huchangia kuoza na kuharibika kwa meno pamoja na matatizo ya meno kuuma. Pili, sukari nyeupe imehusishwa na ongezeko la maradhi ya sukari, moyo na hipoglisimia au upungufu wa sukari mwilini. Matumizi holela ya sukari huleta kipanda uso au ugonjwa wa ghafla wa kuumwa upande mmoja wa kichwa unaoambatana na kichefuchefu, kutapika na matatizo ya kuona. Pia, sukari huleta maradhi ya ngozi na figo, pamoja na ongezeko la kemikali iitwayo kolestroli, ambayo ni ufuta unaonata na ambao unatokana na kutoyeyuka kwa mafuta yote mwilini. Kemikali hii ya kolestroli inaporundikana moyoni, hufanya mishipa inayotoa damu moyoni na kuisambaza mwilini kuwa myembamba na sugu. Moyo hulazimika kusukuma damu kwa nguvu na huenda moyo ukachoka na kukoma kufanya kazi.

Madhara haya ya sukari ndiyo yanayowafanya watu wengi kukiri kuwa sukari, ingawa ni tamu, ni sumu mwilini. Wataalamu wa lishe wamependekeza ulaji wa vyakula kama nafaka, matunda, mboga na miwa ambavyo vimejaa sukari asilia.

Fauka ya hayo, sukari inayotoka katika asali ni bora zaidi kwa mwili wa mwananadamu. Asali huwa na sukari asilia, vitamini, madini na amino asidi. Hivi vyote huwa na manufaa mbalimbali mwilini. Mathalani asali huupa mwili nishati inayohitajika kuendesha shughuli za viungo. Licha ya hayo, asali huuchangamsha mwili.Asali huwa na kemikali ambazo husaidia watoto kukua vizuri. Huweza kuzidisha kiwango cha himoglobini, hivyo kupunguza uwezekano wa chakula iwapo itatumiwa kabla ya mlo. Matumizi ya kijiko kimoja cha asali kila siku husaidia mwili kujikinga dhidi ya magonjwa ya kukohoa. Asali husaidia pia kuondoa harufu mbaya kinywani.

 Asali pia inaweza kutumiwa kujipaka. Inapotumiwa kwa njia hii, hutunza ngozi na kuifanya ing’are, huondoa vipele na ugumu wa ngozi, pamoja na kutibu kule ngozi ilikokatikakatika. Hali kadhalika, asali hutibu vidonda.Viwanda vingi vya vipodozi vile vile hutumia asali kama malighafi muhimu katika utengenezaji wa bidhaa hizo.


Maswali
a)	“Wazee wa jadi waliishi muda mrefu wakiwa na siha njema kuliko sisi.” Fafanua kauli hii kwa kurejelea taarifa. 										(alama 2)
b)	Watafiti wa masuala ya afya wamegundua nini kuhusu sukari inayotayarishwa viwandani? 
(alama 1)
 c)	Taja matumizi mawili ya sukari nyeupe. 							(alama 2)
 d)	Fafanua madhara manne ya sukari nyeupe mwilini?						(alama 4)
 e)	Wataalamu wa lishe bora wanapendekeza aina ipi ya sukari itumike?			(alama 1)
[bookmark: _GoBack] f)	Eleza manufaa ya asali ndani na nje ya mwili.						(alama 5)

SEHEMU B: UFUPISHO

   
Tunapinga na kulaani vikali visa vya ugaidi vinavyoendelea kutetemesha usalama wa wananchi.Hivi ni vitendo vya kinyama vinavovyotekelezwa na watu waliokosa ubinadamu na utu kabisa.Inakera mno kwa vitendo vya kigaidi .Inagadhabisha kuona Wakenya wasio na makosa wakiteswa na kuuwawa kinyama bila huruma na watu wasio na utu. Hatuogopi wala hatuna  fedheha kuamba magaidi hawa wameelaaniwa na siku zao zimehesabiwa hapa duniani, damu ya mwananchi asiye na makosa katu watailipia. Napinga vikali pale magaidi hawa wanapohusisha vitendo hivi kuwa vita vya kidini, vita hivi si vya kidini   kwani hakuna dini yoyote iliyo na imani ya kumwua kinyama binadamu asiye na makosa.

Kando na  tishio la ugaidi, Wakenya pia wanakabiliwa na hatari za ujambazi, mauaji, unajisi, ubakaji na maovu mengine. Katika juhudi za kudumisha usalama, polisi wana jukumu la kutumia kila mbinu kuhakikisha kuwa haki ya kikatiba ya Wakenya kuhusu kulindwa kwa maisha na mali yao. Lakini cha kusikitisha ni kuwa, mbinu ambazo polisi wamekuwa wakitumia hasa ile ya kufanya misako inayoishia kuwanasa mamia ya raia wasio na habari kinachoendelea, inawaongezea Wakenya mateso. Hali hii inawaacha kwenye hatari ya kunaswa na majambazi ama polisi.

Matumizi ya mbinu hii ya misako imeishia kunasa raia wengi wasio na makosa.Wanaponaswa, hurundikwa kwenye seli usiku mzima ama siku kadha na hata kama wanaaachiliwa huwa tayari wameteseka. Huu ni ukiukaji wa haki za raia. Kadhalika, mbinu hii yanaonekana kama hila ya polisi kutaka kuonyesha wanafanya kazi lakini sio mwafaka kwani wanapokuwa wakiwanasa raia mijini na mitaani, magaidi na majambazi wanaendelea na shughuli zao.
Badala ya kusaka wakora kwa kubahatisha kwenye umati, polisi wanapaswa kubuni njia ambazo zitawapa mwelekeo mwafaka zaidi kuhusu wahalifu ili waweze kuwafuatilia. Ushirikiano baina yao na majasusi uwepo. Hii itawezesha polisi kupata habari muhimu kuhusu vitisho vya uhalifu. Maafisa wa usalama pia wanaweza kupata habari muhimu kutoka kwa raia.

Maswali 
 i)	Ni nini maoni  wa mwandishi kuhusu suala la ugaidi. (maneno 60-70)
 (alama 7, 1 utiririko)  
ii)	Kwa kutumia maneno yasiyozidi 50 fupisha aya mbili za  mwisho.  (alama 6, 1 utiririko)


SEHEMU C: MATUMIZI YA LUGHA (alama 40)
 
 a) 	 Andika sentensi ifuatayo kwa wingi.								{alama 1}
	Uwanja mwingineo umechimbuliwa kuongeza ule wa zamani.

 b)	Sentensi ifuatayo ina maana mbili tofauti. Zieleze.						{alama 2}
	Huyu amekuja kutuliza.

 c)	Unda vitenzi viwili viwili kwa kila nomino.							{alama 2}
	  i)	Mtukufu
	 ii)	Mchumba

 d)	Eleza matumizi mawili ya kiambishi –ji-							{alama 2}

 e)	  i)	Tambua sauti ambazo si za ufizi.							{alama 1}
		/m/	/t/	/n/	/z/	/gh/
	 ii)	Ni nini maana ya kiyeyusho,
 kisha utoe mifano miwili ya viyeyusho.						{alama 3}

 f)	Tumia kielezi cha jinsi cha nomino ifuatayo katika sentensi.					{alama 2}
	Uganda


 g)	Bainisha kirai nomino na kirai tenzi katika sentensi hii.					{alama 2}
	Jirani mwema alinipa chakula.

 h)	Eleza matumizi ya “na” katika sentensi hii.							{alama 3}
	Sofia na Rael wanaandaliwa chai na mpishi.

 i)	Changanua kwa kutumia matawi.								{alama 4}
	Bakari, Roda na Harsi wamefurahi kupita mtihani.

 j)	Andika upya sentensi hii kwa kufuata maagizo.						{alama 3}
	Nilikuwa nimejitayarisha vizuri kwa hivyo sikuona ugumu wowote katika safari yangu.
	Anza: Safari .....

 k)	Andika kwa udogo.										{alama 2}
	Mlima ulioupanda una vikapu vya mtu asiyejulikana.

 l)	Tambua shamirisho tendwa na tendewa.							{alama 2}
	Abiria atawaletea madereva nauli.

 m)	Tunga sentensi moja moja kwa kutumia vitenzi hivi katika hali ya kutendea.		{alama 2}
	nywa
	ja

 n)	Ainisha viambishi katika 									{alama 2}
	Tutaonana

 o)	Bainisha vivumishi katika sentensi ifuatayo na uonyeshe ni vya aina gani.			{alama 1}
	Waweza kumfunga mwana wako ubinda wowote.

 p)	Kanusha.											{alama 1}
	Angeenda angempata mwalimu wake.

 q)	Tambua matumizi ya –PO- katika								{alama 2}
	Niliposhuka nilimwona alipokuwa amesimama.

 r)	Ainisha vishazi katika sentensi ifuatayo.							{alama 2}
	Mwanafunzi aliyesoma kwa bidii amefuzu mtihani wake.

SEHEMU D: ISIMU JAMII

	Eleza kwa kutolea mifano dhana zofuatazo
 a) 	Sajili					 b) 	Lafudhi
 c) 	Lahaja				 d)	 Lingua franka			 e)	 Krioli


